
Kirish. Giyohvandlik-isteʼmolchi (giyohvand deb ataladi) vaqti-vaqti bilan yoki doimiy 

ravishda intoksikatsiya holatida boʻlgan, afzal qilingan moddalarni qabul qilish uchun qatʼiy 

istakka ega boʻlgan, uning xarakterini oʻzgartiradigan, shuningdek, psixoaktiv moddalarni 

deyarli har qanday vosita bilan olishga qaror qilishdir. 

Giyohvand moddalarni muntazam ravishda isteʼmol qilish intellektual buzilishlarning 

paydo boʻlishiga olib keladi (zaif tushunish, aqliy faoliyatga qiziqmaslik, kognitiv 

qiziqishlarning yoʻqligi), aqliy faoliyatning boshqarilmasligi (qoʻrquvni bostirishning iloji 

yoʻqligi, salbiy fikrlarning paydo boʻlishi), hissiy sohaning buzilishi (hissiyotlarning kam 

doirasi, zamonaviy voqelikka mos kelmaydigan his-tuygʻularning ustunligi, gʻazab va norozilik 

hissiyotlari, dushmanlik), bu shaxsning tubdan oʻzgarishiga, hatto uning tanazzulga uchrashiga 

sabab boʻladi. Shu boisdan giyohvandlikni kelib chiqish sabablarini va uni oldini olish kabi 

masalalarni oʻrganish dolzarb ahamiyatga ega. 

Mavzuga oid adabiyotlar tahlili. Giyohvandlik va xalqaro narkobiznes masalasi 

jamiyat uchun xavfli illatlardan biri sifatida jahon jamoatchiligining jiddiy muammolaridan 

biriga aylandi. Giyohvandlik vositalari insoniyatga qadimdan maʼlum boʻlib, ularning isteʼmol 

qilinishi diniy xususiyatga ega boʻlgan. Kohinlar, shomonlar turli xil narkotik vositalarning 

karaxt qiluvchi xususiyatlaridan foydalanib, dindorlarni turli gallyutsinatsiyalar bilan 

kechadigan chuqur uyquga solganlar. Narkotik vositalarning tarqalishi XIX asrga kelib 

tezlashib, ogʻriq qoldiruvchi modda sifatida ishlatildi. XX asr boshlariga kelib esa jahon aholi 

orasida giyohvandlik kasallik sifatida namoyon boʻla boshladi[1]. 

Zamonaviy tibbiyotning asoschilaridan biri Paratsels opiysiz vrach boʻlishni 

xohlamasligini aytgan. Shu soʻzlari bilan u XV – XVI asrlarda giyohvand vositalarning eng 

qadimgisi – opiyni tibbiyotda naqadar katta ahamiyatga egaligini koʻrsatgan. Hozirgi davrda 

opiy sof koʻrinishida dori sifatida ishlatilmasa ham, undan morfin va kofein kabi alkaloidlarni 

ishlab chiqishda foydalaniladi. Opiydan ishlab chiqilgan dorilar turli kasalliklarni davolashda 

ishlatiladi. Opiyning inson aql-idrokiga taʼsir etish xususiyati Osiyo, ayniqsa Xitoyda oʻz kuchini 

koʻrsatib kelgan. Opiy bu mamlakatga Hindistondan olib kirilib, kelgusida Xitoyning oʻzida ham 

tarkibida bu giyohvand vosita mavjud oʻsimliklar yetishtirila boshlangan. Bu vabo Xitoyda 

shunchalik keng tarqalib ketdiki, 1914 yilda jami 450 mln. aholidan taxminan 10 mln. kishi opiy 

isteʼmol qildi. Opiy chekish, ayniqsa, Xitoy, Birma va Fors mamlakatlarida tarqalgan, Hindiston 

va Osiyoning ayrim boshqa mamlakatlarida opiy ovqatga qoʻshilgan. “Chars”, “bang” chekilgan. 

Misrda gashish, Marokashda kif chekilgan. Janubiy Amerikada koka oʻsimligi barglari isteʼmol 

qilingan. Yillar oʻtib, bu odat ofatga aylanib, insoniyat giyohvandlikka qarshi kurash boshlashga 

majbur boʻlgan[2]. 

Bugungi kunga kelib giyohvandlik jamiyatning butun qatlamlari va barcha ijtimoiy 

guruhlarga kirib bordi. Jahon sogʻliqni saqlash tashkilotining maʼlumotlariga koʻra, dunyoda 

210 milliondan ortiq giyohvandlar (yer yuzi aholisining qariyb 4 foizi qayd etilgan[3]. Eng 

achinarlisi shundaki, giyohvandlik bolalar orasiga ham kirib bordi. Giyohvandlik illati butun 

jamiyat hayotiga oddiy oiladan tortib, davlat tuzilmalarigacha oʻz taʼsirini oʻtkazdi. U mehnat 

qobiliyatining va daromad manbaining yoʻqotilishiga, koʻplab oilalardagi ahvolning 

yomonlashuvi va buzilishiga, sogʻliqni saqlash sohasiga yoʻnaltiriladigan sarf-xarajatlarning 

keskin koʻpayishiga olib keldi. Giyohvandlarning umumiy dorilardan foydalanishlari oqibatida 

OITS hamda gepatit kasalligi tez koʻpayib bordi. Giyohvand moddalar bilan jinoyatchilikning 

oʻsishi oʻrtasida bevosita bogʻliqlik boʻlib, ogʻir jinoyatlarning toʻrtdan biri giyohvandlar 

hisobiga toʻgʻri keldi. 

Giyohvandlik vositalari bilan bogʻliq boʻlgan jinoyatlar tarixini oʻrganar ekanmiz,bunday 

jinoyatlarni xarakteriga koʻra toʻrtta guruhga boʻlishi mumkin:  

1) giyohvandlik vositalarini ishlab chiqarish bilan bogʻliq boʻlgan jinoyatlar: taqiqlangan 

ekinlarni yetishtirish; 

2) giyohvandlik vositalarini olish va tarqatish bilan bogʻliq boʻlgan jinoyatlar; 

3) giyohvandlik vositalarini isteʼmol qilish yoki isteʼmol qilishga sharoit yaratish bilan 

bogʻliq jinoyatlari; 

4) giyohvandlik moddalari bilan bogʻliq gʻayriqonuniy harakatlar, yaʼni, giyohvandlik 

vositalarini oʻtkazish maqsadini koʻzlamay qonunga xilof ravishda tayyorlash, egallash, saqlash 

va boshqa harakatlar. 

“Giyohvandlik”, “Giyohvandlik vositalari”, “Giyohvand” atamalari jahonda turli 

sohalarda keng qoʻllanilib, bu borada tibbiyot xodimlari, huquqshunoslar, tarixchilar, 

sotsiologlar koʻplab tadqiqotlar olib borilmoqda.  

Tadqiqot metodologiyasi. Maqolada giyohvandlikka qarshi kurash mavzusining 

nazariy-metodologik asoslarini yoritib berishda analiz va sintez, kompleks yondashuv, qiyosiy 

tahlil, dialektik usullaridan foydalanildi. 

Tahlil va natijalar. Giyohvandlikning jahonda qabul qilingan nomi – “narkomaniya” 

soʻzi yunon tilidan tarjima qilinganida “narke” – qotib qolish, “mania” – kuchli his-tuygʻu, mayl, 

havas maʼnolarini ifodalab, narkotik vositalarga tobelikni bildiradi[4]. “Giyohvandlik” atamasi 

“giyoh”, yaʼni, baʼzi oʻsimliklarning shirasidan tayyorlanadigan narkotik moddalarni isteʼmol 

qiladigan maʼnosini anglatadi[5]. Shuningdek, yuridik ensiklopediyada giyohvandlik – eyforik, 

tinchlantiruvchi, ogʻriq qoldiruvchi, uxlatuvchi, bangi qiluvchi yoki qoʻzgʻatuvchi tabiiy va 

sintetik moddalarga moyillik maʼnosida taʼrif beriladi[6]. Bu tushunchaga Oʻzbekiston 

Respublikasining “Giyohvandlik vositalari va psixotrop moddalar toʻgʻrisida”gi Qonunining 3-

moddasida “giyohvandlik (narkomaniya) – giyohvandlik vositalariga ruhiy-jismoniy qaramlik 

bilan bogʻliq kasallik”_ deb taʼrif beriladi. Shuningdek, giyohvandlik tushunchasi maʼnaviy 

nuqtai nazardan — bu inson maʼnaviyatiga zid boʻlgan uning ijtimoiy-ruhiy holatini izdan 

chiqaradigan illat, bedavo kasallik sifatida taʼriflanadi[7]. Hozirgi zamon sharoitida 

“giyohvandlik”, “giyohvandlik vositalari”, “giyohvand” atamalari turli soha mutaxassislari 

tomonidan keng qoʻllanilmoqda.  

Giyohvandlik vositalariga – giyohvandlik vositalari roʻyxatiga kiritilgan va Oʻzbekiston 

Respublikasi qonunlari, xalqaro shartnomalari, shu jumladan, BMTning “Giyohvandlik 

vositalari toʻgʻrisida”gi 1961 yilgi Yagona Konvensiyasiga muvofiq, nazoratga olinadigan, 

tarkibida giyohvandlik moddasi boʻlgan preparatlar va oʻsimliklar kiradi[8]. 

Tibbiyotga oid adabiyotlarda giyohvandlikka turli taʼriflar berilgan. Xususan, psixiatriya 

maʼlumotnomasida giyohvandlik deganda tabiiy yoki sunʼiy zaharli moddalar (ayrim dori 

preparatlari oziq va sanoat zaharlari)ni surunkali isteʼmol qilish natijasida kelib chiqadigan 

vaqtinchalik yoki surunkali zaharlanish holati tushunilgan. Ayni holda giyohvandlik 

tushunchasining mazmuniga har qanday zaharli moddalarni isteʼmol qilish va buning natijasida 

kelib chiqadigan ham surunkali, ham vaqtinchalik zaharlanish holati kiritilgan. Ayrim narkolog 

olimlar “giyohvandlik” atamasini tarkibida giyohvandlik moddalari mavjud boʻlgan dori yoki 

giyohvandlik vositalarini miqdorni oshirib doimiy isteʼmol qilishga moyillikda namoyon 

boʻladigan kasalliklarning umumiy nomi sifatida talqin qilish lozimligini qayd etganlar.  

Giyohvandlik tarkibida giyohvandlik moddalari mavjud boʻlgan dori vositalarini isteʼmol 

qilish natijasida kelib chiqishi mumkin boʻlgan kasallik sifatida ham tavsiflanadi. Shu tariqa 

isteʼmol qilinishi qaramlikka olib kelishi mumkin boʻlgan moddalar doirasi kengayib bordi. 

Tadqiqotchilar fikriga koʻra giyohvandlik vositalarining ishlab chiqarilishi va tarqatilishi sekin-

asta narkosotsiomuhitning amal qilishini taʼminlaydi. Narkosotsiomuhit deganda, giyohvandlik 

vositalarini ishlab chiqarish tarqatish ayirboshlash va isteʼmol qilish bilan bogʻliq ijtimoiy xulq-

atvorning barcha jihatlari tushuniladi. Bunday nuqtai nazarni A.Kireyevning ilmiy ishlarida 

ham koʻrishimiz mumkin. G.Dragan va B.Kalachevlar giyohvandlik — giyohvandlik vositalari 

yoki psixotrop moddalarni suiisteʼmol qilinishi natijasida yuzaga keladigan kasallikdir, deb 

taʼrif beradi. Boshqa yuridik adabiyotlarda ham giyohvandlik tushunchasiga shunday taʼrif 

berilgan[9]. 

“Giyohvandlik” va “zaharvandlik” (“toksikomaniya”) atamalari koʻpincha mazmunan bir 

atamalar sifatida qoʻllaniladi. “Zaharvandlik (giyohvandlik) – tabiiy yoki sintetik moddalar 

(dori preparatlari, ovqatdagi va ishlab chiqarilgan zaharlar) ni isteʼmol qilish natijasida kelib 

chiqadigan vaqtinchalik yoki surunkali intoksikatsiya holatidir”[10]. Ruhiy-jismoniy 

qaramlikka sabab boʻladigan, giyohvandlik vositalariga kirmaydigan moddalar (barbitur 

kislota moddalari, trankvilizatorlar) dan foydalanish koʻpayganligi tufayli bir qancha psixiatrlar 

va narkologlar “giyohvandlik” atamasini qamrov doirasi kengroq boʻlgan zaharvandlik” va 

“dori-darmonlarga qaramlik, dori-darmonlarni suiisteʼmol qilish” atamalari bilan 

almashtirishni taklif qildilar. Ayrim mualliflarning fikricha, zaharvandlik dori-darmonlar va 

boshqa shunga oʻxshash moddalarga ruhiy-jismoniy qaramlik bilan bogʻliq kasallikdir. 

Tadqiqotchilar isteʼmol qilinishi shaxsda ruhiy-jismoniy qaramlikni keltirib chiqaradigan 

moddalarning bir necha guruhini qayd etishgan:  

1) morfin hamda morfinga oʻxshash taʼsir koʻrsatadigan boshqa moddalar;  

2) barbituratlar va boshqa uyqu dorilari;  

3) hind koʻknorisidan olinadigan moddalar (nasha);  

4) markaziy asab tizimiga taʼsir koʻrsatuvchi moddalar[11]. 

V.A.Jabskiy fikriga koʻra, narkotizm tushunchasining mazmuniga taʼrif berishda shundan 

kelib chiqish lozimki, bu oʻz huquqiy tabiatiga koʻra “giyohvandlik”, “giyohvandlikka yoʻliqqan 

shaxs”, “Giyohvandlik vositalari va psixotrop moddalarning qonunga xilof muomalasi”, 

“narkotijorat” tushunchalarini oʻz ichiga oluvchi umumijtimoiy hodisadir. “Narkotizm – bu 

giyohvandlikni, shuningdek jinoyat qonunining tegishli moddalarida jinoiy javobgarlik nazarda 

tutilgan giyohvandlik vositalari bilan qonunga xilof ravishda muomala qilishga qaratilgan 

qilmishlarni oʻz ichiga oluvchi jinoyat-huquqiy va kriminologik institut”, deb yozadi u. Bu nuqtai 

nazarga T.M.Zayko ham qoʻshiladi va giyohvandlik vositalarini suiisteʼmol qilish bilan bogʻliq 

aksilijtimoiy hodisa “narkotizm” tushunchasining mazmuniga kirishini qayd etadi[12]. 

Muhokama. Jahon sogʻliqni saqlash tashkiloti maʼlumotlariga koʻra, giyohvand 

moddalar odamlarning bevaqt oʻlimini keltirib chiqarayotgan omillar orasida yurak-qon tomir 

kasalliklari va xavfli oʻsmalardan oldinda birinchi oʻrinni egallagan. Bugungi kunda ayniqsa 

yoshlar orasida giyohvand moddalarni isteʼmol qilish ayniqsa jamiyatning hozirgi va kelajagiga 

halokatli taʼsir qiladi. 

Umuman olganda, giyohvandlikka quyidagi omillar sabab boʻlmoqda: 

− oilada, maktabda, tengdoshlari bilan shaxslararo aloqa muammolari; 

− yuqori darajadagi oilaviy stress, oilaviy beqarorlik, kam oilaviy daromad; 

− shaxsiy xususiyatlar: oʻziga ishonchsizlik, oʻzini past baholash, kayfiyatning 

oʻzgarishi, aqlning pastligi, ijtimoiy meʼyorlar, qadriyatlar va boshqalarni rad etish); 

− giyohvand moddalarni isteʼmol qiladigan tengdoshlar bilan muntazam muloqot 

qilish, tengdoshlarning bosimiga qarshilik koʻrsatmaslik; 

− alkogolizm, giyohvandlik bilan ogʻrigan bemorlarning oilasida tugʻilish va 

tarbiya; 

− jismoniy va ruhiy salomatlik muammolari; 

− erta jinsiy faoliyat va boshqalar. 

Giyohvandlikka qarshi kurash usullari ijtimoiy, tibbiy va axboriy koʻrinishda boʻlishi 

mumkin. Giyohvandlikka qarshi kurashning ijtimoiy usuli deviant xatti-harakatlarning 

ijtimoiy-iqtisodiy, maishiy, ijtimoiy-psixologik sabablari va sharoitlarini bartaraf etishga 

qaratilgan. Giyohvandlikka qarshi kurashning tibbiy usuli giyohvandlikdan tibbiy va psixologik 

jihatdan xalos boʻlishga yordam beradi. Narkologlar giyohvandlikni davolashning yangi 

samarali usullarini qidirmoqdalar. Giyohvandlik uzoq muddatli davolanishni talab qiladi. 

Shaxsiy darajada giyohvandlikka qarshi kurash murakkab va uzoq jarayon boʻlib, u odamdan, 

balki uning yaqinlaridan ham katta kuch talab qiladi. 

Hozirgi vaqtda deyarli barcha mintaqalarda yoshlarga oid tadbirlarni rejalashtirish va 

amalga oshirishda davlat va jamoat tashkilotlarining saʼy-harakatlarini birlashtirgan keng 

qamrovli dasturlar amalga oshirilmoqda. 

Giyohvandlikning oldini olishning asosiy yoʻnalishlari: 

• giyohvandlikning tarqalishiga yordam beradigan sabablar va shart-sharoitlarni 

oʻz vaqtida aniqlash, ularni bartaraf etish yoki minimallashtirish choralarini tashkil etish va 

amalga oshirish; 

• jamiyatda giyohvandlik va u bilan bogʻliq huquqbuzarliklarga nisbatan salbiy 

munosabatni shakllantirish; 

• giyohvandlikka qarshi targʻibot va reklama qilish va noqonuniy reklama qilish 

faktlariga qarshi turish; 

• giyohvandlik xatti-harakatlarining psixologik, pedagogik va tibbiy diagnostikasi; 

• tibbiy boʻlmagan giyohvand moddalarni isteʼmol qilishning salbiy oqibatlari 

toʻgʻrisida aholining xabardorligini oshirish; 

• giyohvandlikning oldini olishni tashkil etishning mahalliy va xorijiy tajribasiga 

asoslangan profilaktika ishlarining eng samarali turlari va yoʻnalishlarini oʻrganish va 

amaliyotga joriy etish; 

• giyohvandlik bilan ogʻrigan odamlarda davolanish uchun sharoit yaratish va 

motivatsiyani shakllantirish, ijtimoiy-tibbiy va maʼnaviy-psixologik reabilitatsiya 

samaradorligi va mavjudligini oshirish, reabilitatsiya muassasalari tarmogʻini rivojlantirish; 

giyohvandlikning tibbiy va ijtimoiy oqibatlarining ogʻirligini kamaytirish; 

• taʼlim muassasalari oʻqituvchilari, ota-onalar (boshqa qonuniy vakillar) va 

yoshlar bilan ishlaydigan boshqa mutaxassislarni (shu jumladan tibbiyot xodimlari va 

psixologlarni) giyohvandlikning oldini olishning zamonaviy shakllari, usullari va vositalariga 

oʻqitish va qayta tayyorlash; 

• ommaviy sport turlarini ommalashtirish va bolalar va oʻsmirlarni jismoniy 

tarbiya va sport bilan muntazam shugʻullanishga jalb qilish; 

• koʻngilli yoshlarning giyohvandlikka qarshi harakatini shakllantirish; 

• giyohvandlikning oldini olish, giyohvand moddalarni reabilitatsiya qilish 

sohasida ilmiy tadqiqotlar oʻtkazish; 

• giyohvandlikning oldini olish, giyohvand moddalarni reabilitatsiya qilish 

sohasidagi qonunchilikni takomillashtirish va boshqalar. 

Xulosa. Xulosa qilib aytganda, giyohvandlikka qarshi kurashishda tarix fanining nazariy 

– metodologik jihatlarini inobatga olgan holda tarbiyaviy ishlarni olib borish maqsadga 

muvofiq. Aytish lozimki, tarix fani nazariy metodologiyasi murakkab masalalardan bir boʻlib, 

uning yechimi manbashunoslik, tarixshunoslik, tarixiy qarashlar, falsafa va falsafa tarixi, 

shuningdek, boshqa fanlar metodlariga ham bogʻliq boʻldi. Bunda ayniqsa, tarixiy atamalarga 

izoh berish muhim ahamiyat ega. Giyohvandlikka qarshi kurashishda nazariy – metodologik 

jihatdan tarixiy yondashish uning salbiy jihatlarini yoritishda muhim manba vazifasini oʻtaydi. 

Shunday qilib, giyohvandlikka qarshi profilaktika ishlari masʼuliyatli, mulohazali va 

professional yondashuvni, maʼlum bilimlarga ega boʻlishni talab qiladi. 

